
ЙУНУС ОХИХ АЛЛАГЬХЪĀЙ

1
1 Амиттайис ужи Йунускьор Абадийавес хабар байно:
2 «Изи, бежени Ниневе шагьарйарно икӏин, жедухъ
эло рийро, жедус жуклъаби райāси Дāкьор».

3 Йунус аварагес къас бохъхо, Абадийавес амрун тӏубазин
бойчӏей, Несихъāйно охин Таршиш шагъарйāгъор икӏа. Элāр
икӏикь же айно Йафо шагъарйāр. Эло несā Таршиш шагъа-
рйāгъор бикӏихоси гаман бесурно, āсиру багъан телӏно, нелъ
гамикь зовно, жедуде Таршиш шагъарйāгъор икӏа.

4 Амма Абадийавā ралъадйокь реже лъацин пӏалӏун, ра-
лъадйā карачерйабин ризирно, гамис чӏʼапӏ рода дагьав хе-
цин. 5 Нелъохъно бʼукъно, гамикъ йāлъру халкъимо жедā
жедуз аллагьзахъ гьаризи ройно нелъ балагьйохъāй эли
хвасар бодолӏин. Хиззо жедā жедус къай-матахӏ гамикьāй
ралъадйāгъор чʼалӏин, гама кикикӏанних.

Йунус авараг йолъи гамā телъхорно ихӏун кецно, молӏун
йойно ичāси зовно.

6 Заманакьāй Йунус аварагдер гамис эжени айно. Чӏари-
кӏан чӏарикӏно несā Йунусхъор элӏин: ми шида кецно ичā-
силӏин? Изи дебез ми Аллагьхъо гьари бодо, деби гьарин
къабул бойнокинда Аллагьā эли хвасар бодан.

7 Хиззо гамикьозо халкьимо элӏин жедā жедухъор: лӏа, пал-
но курно рийран, шеби жекӏулӏāй элукьор йеду балагь бāй-
рулъи.

Пал курноси, палмо икварно Йунус авараг.
8 Хиззо жедā Йунусхъор элӏих:
«Эсо элухъ, лъāлӏāй элур йеду балагь байāси? Ми лъина

пишадйос жекӏу? Ми нāзай айāси? Нā деби ватӏан ва шеби
миллатйос жекӏу ми?»

9 Несā жедухъ эсин:
«Ди жугьутӏав йолъ. Ди мукӏурлъи ройхоси йолъ зоб-ракь

бижзи рāйру асāзо Абадийав Аллагьер».

10 Неса нелъ халкъимохъ эсин же Абадийавхъāйно охин
икӏих йāлърулъи.

Же рийноси жедуз рокӏлъер беже ихий хӏинкъи байно.
Жедā несихъор элӏин:
«Шидā ми же родā?»
11 Жеда несихъ эсирно:
«Шеби элā дебер родан йеду ралъад хӏалкизи бохъаних?»
Йāлъи ралъад дагьавгон гьалаг бохъхо бикӏих зовно.
12 Несā жаваб бойно жедур:
«Дāр рийхо дāлӏāй гӏоло межур йеду балагь бегāрулъи.

Нелъкьāз межā ди ралъадйāр куро, хиззо ралъад хӏалкизи
бāхъ межур».

13 Гамикьозо хъалкъимо йāхъру кӏеб йогъхо зовно гама ра-
гӏаллъикьāр бокӏкӏа. Амма жедухъ гама рагӏаллъикьāр бо-
кӏелъчӏей, шида элӏилъи ралъад жин гьалаг бохъхо бикӏих
зовно.

14 Гьуду жеди Абадийавхъо гьаризи бохъно:
«Йā, Абадийав, йиси жекӏулӏāй гӏоло ми эли бехва бегāрно,

йиси жекӏус ийон элур хӏалал бодо, йисикь гӏайиб бесу-
чӏинай. Ми дебер ригу риквāйру ройхоси».

15 Хиззо жедā Йунус авараг исно ралъадйагъор курно. Же
элāр кāрун, ралъадно хӏалкизи бохъно. 16 Гамикьоси халкъи
Абадийавхъо цӏакътов бʼукьно, жедā Несир къурбан рехвада
кьирин рисно.

ЙУНУС АВАРАГЕС ДУГӀА

2
1 Абадийавā беже ихий бесурохъор амру бойно Йунус
авараг игин куролӏин. Йунус аварагā бесуроз ахвā
лъʼонон гъуди рогъно. 2 Бесуроз ахвāй Йунус авараг

несиз Абадийав Аллагьхъо гьаризи охъно.
3 Несā элӏин:

«Абадийавхъо гьаризи охъси ди нелъ
къварилъикь йāлъзāй

ва Ми дāр жаваб бойси.
Журжахӏез икьāй ди Довхъо гьаризи охъси

ва Ми дей гьарин техъерси.
4 Ми ди телъхор ихӏурси,

ралъадйоз икьахъор,
киннав ралъадйос лъин,

карачелйабин дāкь кьирāз рикӏалъхор.
5 Дāз рокӏкьор пикру байси: махъʼикӏāси ди

Дебелъ адāзай,
ва амма дāр жин риквāй Деби мукъаддасав

гъʼутку.
6 Ди лъийā киннав цуцикӏāси,

ралъадйо икьахъ ди ицин ичирāси;
ралъадйос бихно дāз къʼимхъо шетӏу рутāси.

7 Ди хӏонзаз икьā телъер айрāси,
дāлъ хизāй дунйалес ацно нетāй нетин

буркӏулибин курно хӏишин хецāси,
амма Ми, Абāдийав дей Аллагь,

ди нелъ шудāй чӏагу хизор огъси.

8 Дей рухӏ богъкьо йāлъзāй,
ди Абадийав рокӏкьор айирси,

ва дей гьари-дугӏа Довкьор байси,
Дебез мукъаддасав гъʼуткāр.

9 Гьереси аллагьзар лагълъи ройхозо гьадамā
Гурхӏаравни Аллагьхъор гугу курāси.

10 Амма ди йолъи рецно бойно Дебер къурбан
рехвадан.

Дебер нāлӏру рожин тӏубази родан.
Гӏицӏго Абадийавхъо элус хвасарлъи».

11 Гьуду Абадийавā бесурохъор амрун бойно, нелъā Йунус
авараг нелъā нелъоз ахвāй рагӏаллъикьāгъорно курно.

ЙУНУС АВАРАГ НИНЕВЕ ШАГЬАРЙĀ

3
1 Кӏох āлӏиругон байно Йунус аварагкьор Абадийавес
хабар:                                                                                             
2 «Изи, бежени Ниневе шагьарйāрно икӏин, Ди дов-

хъор āлӏиру хабар шагьарйоз гьадамхъо эсо».
3 Абадийавес рожин техъерно, Йунус авараг охъно икӏин

Ниневекьāгъор. Ниневе зовно беже ихий шагьар, лъʼора гъу-
дā икӏин этӏтӏāзай биттāзар айхоси. 4 Йунус авараг сасахъāй
неширур шагьарйāахӏнайхо зовно. Несā шагьарйоз гьадам-
хъор элӏих зовно къʼунахъура гъудкьāй Аллагьā Ниневе
бехурхоси йолълӏин. 5 Же рийноси Ниневе шагьарйоз агьлā
Аллагькьо иманно эрно, кӏал йица кьири рисно, бегъен, бе-
жен агьлā Аллагьерси магъвас шекьун шекьун.

6 Же хабар Ниневийаз ханкьор байноси, же ханез къʼури-
кьайно охъно, несā несикьāй ханес шекьун рогъно, магъвас
шекьун шекьун, нʼолӏакь кьири къʼидан ичин тавба бойно.
7 Несā Ниневе шагьарйāр гӏилби бегирно ханесно, ханез
хӏакимзасно амру загьир бода. Несā рирно:

«Йā халкъи, йā посу, йā бʼекь, бāшнолӏ, лъин
хӏāлӏунолӏ. 8 Халкъимон, посурантов магъвас шекьун
шекьолӏ, Аллагьер гьари-дугӏан родолӏ, жукани
гӏамалйохъāй хизорно бохъолӏ, жекӏур бойхоси
зулмун хецолӏ. 9 Лъāр рийхо, Аллагьā, элукьорси
цимно бикъирно, элукь гурхӏизин охъанда, ва эли
бехучӏей лӏехванда».

10 Жедус гӏамално гӏадлун биквайноси, жеда жукани гӏамал
хāцирулъин рийноси, Аллагь жедукь гурхӏизин охъно, же-
дур цахно зāвру балагьйохъāй хвасарно бойно.

ЙУНУСЕС ЦИМ БИЗИН

4
1 Нелъā Йунус авараг игтов къварид  ойно, ва несис
цимно бизирно.
2 Же Абадийавхъо гьаризи охъно:

«Йā дей Абадийав Аллагь! Дин жетов элӏих зовчӏā дāз ди
ватӏанйокь зāвзāй? Гьудулъа дин Таршиш шагьарйāгъор
Довхъāй охин икӏих зовā. Дāр рийхо зовси Ми рахӏматавно,
гурхӏаравно, сабрушайно йāлърулъин, гьадамелъхор рокьи-
хинлъи цӏикӏарав йāлърулъин ва жедур биквāру балагь же-
дукьāй хизор богъхосилъин. 3 Гьуду, Абадийав Аллагь, богъо
Ми дāхъāй дей рухӏ, эхунтов ригу дāр чӏагу йāлърукьāй».

4 Абадийавā несихъ эсирно:
«Деби нелъкьāз цим биза бāйā?»
5 Йунус авараг шагьарйāй мадахӏорно охъно, бухъ болӏāхру

рахъмокьāз рештӏизи охъно. Эло несā несир пажно бойно,
нелъ пажмоз гъедулӏ ичин, шебитовей йилъ шагъарйор
рохъхолӏин хално бойно. 6 Недур же йāлъзāй Абадийав
Аллагьā Йунус аварагде пухӏо осий бих бижзи ройно, несир
гъеду боданихно, же нелъ къварилъикъāй окӏкӏанихно.
Нелъā Йунус авараг цӏакътов гъʼагъʼу изирно. 7 Гьудайтовгон
хъахӏлъи бегāрун Аллагьā же бих бикохъно рацӏрерно
хъухъирно. 8 Бухъгон болӏихноси Аллагьā бухъ болӏāхзāзай-
си бобору лъацин пʼалӏурно бехъā Йунус аварагес къʼим
хӏучӏирхо зовно ва нелъа несис татун бехурāси зовно.

Несā Аллагъхъо гьаризи ройно несис рухӏ богъолӏин. Несā
элӏин:

«Эхунтов ригу дāр чӏагу йāлърукьāй».
9 Аллагьā Йунус аварагхъо сосигон эсирно:
«Деби хӏучӏāруни бихикьāз цим биза бāйā?»
Несā Аллагьер жаваб бойно:
«Биза бай, на дей Аллагь. Нелъā дей эхваце цим бизирси».
10 Гьуду Абадийавā элӏин:
«Ми рāлӏичӏуру, ми кāкичӏуру, сида нешурузо гъудā ро-

лӏāхруни, сида нешурузо гъудā хӏāчӏируни бихих деби рокӏу
рехух. 11 Дейā рокӏу рехухāну ригу-жука батӏа рода рийхāнуси
бишомно хъу гӏазар жекӏун, рикӏен āнуси посун йāлъру бе-
жени Ниневе шагъарйох?»

